
Għażiż ħija,
Minn qalbi nsellem lilek u lil dawk kollha li qed jieħdu sehem fil-bosta laqgħat ta’ formazzjoni li organizzat il-Kummissjoni Episkopali tal-Katekeżi u l-Pastorali Biblika.

San Franġisk ta’ Assisi, lil wieħed mid-dixxipli tiegħu li kien jinsisti miegħu biex jgħallmu jipprietka, wieġbu hekk: “Ħija, [meta mmorru nżuru lill-morda, ngħinu lit-tfal u nagħtu x’jieklu lill-foqra] inkunu nipprietkaw”. F’din il-lezzjoni sabiħa hemm miġbura l-vokazzjoni u l-missjoni tal-katekista.
Qabelxejn, il-katekeżi mhix “xogħol” jew ħidma barranija għall-persuna tal-katekista, imma “aħna” katekisti u ħajjitna kollha ddur madwar din il-missjoni. Fil-fatt, li “tkun” katekista hi vokazzjoni ta’ qadi fil-Knisja, dak li rċivejna bħala don mingħand il-Mulej issa rridu ngħadduh. Għalhekk il-katekista għandu kontinwament jerġa’ lura għal dik l-ewwel tħabbira jew “kerygma” li hi d-don li bidillu ħajtu. Hi t-tħabbira fundamentali li kontinwament għandha tidwi fil-ħajja tan-Nisrani, iżjed u iżjed f’min hu msejjaħ ixandar u jgħallem il-fidi. “M’hemm xejn iżjed solidu, profond, żgur, konsistenti u għaref minn din it-tħabbira” (Evangelii gaudium, n. 165). Din it-tħabbira għandha ssieħeb il-fidi li diġà hi preżenti fir-reliġjożità tal-poplu tagħna. Hemm bżonn nagħtu kas tal-potenzjal kollu ta’ tjieba u ta’ mħabba li għandha fiha r-reliġjożità popolari biex mhux biss ngħaddu l-kontenut tal-fidi, imma noħolqu wkoll skola vera ta’ formazzjoni fejn nistgħu nxettlu d-don tal-fidi li rċivejna, biex hekk l-għemil u l-kliem jirriflettu l-grazzja li nkunu dixxipli ta’ Ġesù.
Il-katekista jimxi minn u ma’ Kristu, mhux persuna li titlaq mill-ideat tagħha u mill-gosti tagħha, imma tħalli lilu jħares lejha, dik il-ħarsa li tkebbes il-qalb. Iżjed ma’ Ġesù jokkupa ċ-ċentru ta’ ħajjitna, iżjed joħroġna minna nfusna, jiddeċentrana u jqarribna iżjed lejn l-oħrajn. Dan id-dinamiżmu tal-imħabba hu bħall-moviment tal-qalb: tippompja ’l barra u ’l ġewwa; nikkonċentraw biex niltaqgħu mal-Mulej u dritt ninfetħu, noħorġu minna nfusna biex inħobbu, biex nagħtu xhieda ta’ Ġesù u nitkellmu dwar Ġesù, biex nipprietkaw lil Ġesù. L-eżempju jagħtihulna hu stess: kien jinġabar waħdu biex jitlob lill-Missier u mbagħad dritt kien imur jiltaqa’ ma’ dawk li kienu bil-ġuħ u l-għatx ta’ Alla, biex ifejjaqhom u jifdihom. Minn hawn ġejja l-importanza tal-katekeżi “mistagoġika”, li hi l-laqgħa kontinwa mal-Kelma u mas-sagramenti, u mhux xi ħaġa biss okkażjonali, qabel iċ-ċelebrazzjoni tas-sagramenti tal-bidu tal-ħajja Nisranija. Il-ħajja Nisranija hi proċess fejn wieħed jikber u jintegra fih id-dimensjonijiet kollha tal-persuna f’mixja komunitarja ta’ smigħ u ta’ tweġiba (ara Evangelii gaudium, n. 166).
Barra dan, il-katekista hu kreattiv; ifittex bosta mezzi u forom biex ixandar lil Kristu. Kemm hi ħaġa sabiħa li nemmnu f’Ġesù, għax hu “t-triq, is-sewwa u l-ħajja” (Ġw 14:6) li jimla l-ħajja tagħna bil-ferħ u l-allegrija. Din it-tiftixa tagħna biex nuru li Ġesù hu l-ogħla ġmiel twassalna biex niltaqgħu ma’ sinjali u xejriet ġodda għat-trasmissjoni tal-fidi. Il-mezzi jistgħu jkunu diversi, imma l-importanti hu li nżommu quddiem għajnejna l-istil ta’ Ġesù, li kien jadatta ruħu għall-persuni li kellu quddiemu, biex iqarribhom lejn l-imħabba ta’ Alla. Irridu nagħrfu “nibdlu”, nadattaw, biex inqarrbu iżjed il-messaġġ, anki jekk hu dejjem l-istess wieħed, għax Alla ma jinbidilx, imma jġedded kollox fih. Fit-tiftixa kreattiva biex nuru min hu Ġesù ma rridux nibżgħu, għax hu jimxi qabilna f’din il-ħidma. Hu diġà jinsab fil-bniedem tal-lum u qed jistenniena hemm.
Għeżież katekisti, nirringrazzjakom ta’ dak li tagħmlu, imma fuq kollox talli timxu mal-Poplu ta’ Alla. Nagħmlilkom il-qalb biex tkunu ħabbara hienja, ħarriesa tat-tajjeb u tal-ġmiel li jilmaw fil-ħajja fidila tad-dixxiplu missjunarju.
Ġesù jberikkom u l-Verġni Mqaddsa, “edukatriċi vera tal-fidi”, tieħu ħsiebkom hi.
U nitlobkom, tinsewx titolbu għalija.
Il-Vatikan, 5 ta’ Lulju 2017

